
[ ২০ ]




দ্বিতীয় সর্গ।





একদা দানবপতি শুম্ভ, প্রিয়ানুজ,

সমতেজে তেজী বীর নিশুম্ভের সহ,

পাত্রমিত্রগণে লয়ে আছেন বসিয়া

সতামাঝে, রত্নাসনে, সমুন্নত ভাবে,

(প্রতাপের দাপে মরি আরো সমুন্নত)

কান্তার মাঝারে যেন সতেজ ন্যগ্রধ!—

সাহসে বিস্ফীত বক্ষ, বীরতেজ মরি,

ফুটিয়া পড়িছে যেন আঁখিদ্বয় দিয়া;

ভীমভুজে রাজদণ্ড, রতনে খচিত;

শাসন দণ্ডেতে যেন বাঁধি বীরবর,

রেখেছে নক্ষত্র কুলে মুষ্টির মধ্যেতে।

নাহিক আতপ, তবু ধর্যে ছত্র ছত্রী,

ঐশ্বর্য্য আসারে যেন বাঁচাইতে শির;—

রতনের খোলা কত ঝোলে চন্দ্রাতপে!

ঢুলায় চামরী যত্নে কোমল চামর;

লুঠায়ে, বিলাস যেন মাঙে শুম্ভকৃপা!

যোগাইছে গন্ধভার আপনি পবন,

ত্রাসেতে কম্পিতকায় মৃদুমন্দ গতি!

নাচিছে অপ্সরীকুল ভাবে অঙ্গ ঢালি;

সুকোমল গণ্ডে তাল দিতেছে কুণ্ডল;

